
İndi hər bir azərbaycanlı həyatının  
ən xoşbəxt günlərini yaşayır

(əvvəli 1-ci səhifədə)
Ötən əsrin altmışıncı illəri idi. Kolxozun 

kənddən xeyli aralıda olan fındıq bağından 
bizə də 200 ağac həvalə edilmişdi ki, 
məhsulu qoruyun, toplayın və göstərilən 
planı verəndən sonra qalan fındıq sizin olsun. 
Məhsul yetişən ərəfədə bağı qorumaq üçün 
gecələr orada qalırdıq. Yeniyetmə olsam da, 
tək qalan vaxtlarım çox olub. Oğru da gəlirdi, 
bəzən fındıq yemək üçün ayılar da oralarda 
görünürdü. Yerə tökülmüş fındıqları çaqqallar 
da şaqqaşaq sındırırdı və s. Ona görə də gecə 
tez-tez qorxa-qorxa, titrəyə -titrəyə bağı 
fırlanmalı olurdum. Gəzib qayıdıb “yurd” 
dediyimiz yerə -- ocağın yanına çatanda 
isə “gücüm artır”, heç nədən, heç kəsdən 
qorxmurdum. Orada isə sadəcə boş at arabası, 
fındıq yığacağımız kisələr, su qabı, çaynik , 
bəzi qalın paltarlar və … yaba var idi. Məni 
qorxmaz edən, mənə güc verən isə isti ocaq və 
yurd yeri idi. 

İndi düşünürəm ki, Azərbaycan əsgərinin 
erməni ordusunu rəzil edən gücünün mənbəyi 
məhz yurd sevgisi i oldu. Türk düşmənlərini 
gorbagor edən qüvvə yurddakı ocaqlarımızın 
hənirtisi oldu. Bizi o yurddan, o ocaqdan 
didərgin salanların zəlil olmasının əsas 
səbəblərindən biri də məhz onların özgə 
torpaqlarında döyüşməsi, haram su içib, haram 
çörək yemələri oldu. 

Nəhayət, bu sətirləri mətbuatdan 
oxuduğum iki məlumatla davam etdirmək 
istəyirəm. Bizim mətbuat yazır ki, 
Azərbaycanın işğaldan azad edilmiş 
ərazilərində Tarix və mədəniyyət abidələri, 
mədəniyyət müəssisələri üzrə işçi qrupun iclası 
keçirilib. Əlaqələndirmə qərargahının yaydığı 
məlumatda bildirilir ki, hazırda işğaldan 
azad edilmiş ərazilərdə Azərbaycan xalqının 

milli-mədəni irsinin bərpası, mədəniyyət və 
dini abidələrin şəhərsalma qaydaları nəzərə 
alınmaqla yenidən qurulması, onların etibarlı 
mühafizəsinin təşkili gündəlikdə duran əsas 
məsələlərdir. 

İclasda Azərbaycanın mədəniyyət mərkəzi 
olan Şuşa şəhərində ardıcıl mədəni tədbirlərin 
keçirilməsi, xüsusilə Vaqifin poeziya 
günlərinin və “Xarı bülbül” festivalının təşkili 
ilə bağlı məsələlər də nəzərdən keçirilib. İndi 
isə BBC-nin ermənicə versiyasının müxbiri 
Qriqor Avanesyanın məşhur diplomat, 1991- 
1997-ci illərdə Levon Ter-Petrosyanın müşaviri 
olmuş Jirayr Libaridyanla müsahibəsindən 
seçdiyimiz bəzi məqamlara diqqət yönəldək: 

“Bizim administrasiya -- Ter-Petrosyan 
administrasiyası -- sülhə, amma sonrakı 
administrasiyalar, xüsusən də sonuncu -- 
Paşinyan kabineti -- müharibəyə köklənmişdi.
Və Paşinyan qərar verdi: “Qoy müharibə olsun. 
Biz qalib qələcəyik”.

“Rusiya, Türkiyə, İran, ABŞ və Fransa 
Azərbaycanın ərazi bütövlüyünə əsaslanan 
variantlar təklif edirdilər. Bu, aydın idi. Bunları 
bizə son 30 il ərzində söyləyirdilər”.

“Nəzərə almalıydıq ki, zaman keçdikcə 
Azərbaycan öz hərbi güdrəti və resursları 
baxımından daha da güclənirdi. Razılaşmaya 
yolumuz nə qədər uzun idisə, bir o qədər də 
müharibəyə yaxınlaşırdıq və onu qazanmaq 
şansımız azalırdı”.

“Ancaq müharibədən əvvəl başqa 
səhv hesablamalar da var idi. Erməni tərəfi 
Azərbaycana və Türkiyəyə qarşı təxribat 
xarakterli tamamilə lazımsız addımlar atdı”.

“ Ermənistan Prezidenti və baş naziri 
bu yay (2020-ci ilin yayı – İ.M. ) Türkiyəyə 
qarşı ərazi iddiaları kimi qəbul edilə bilən 
Sevr sülh müqaviləsinin ildönümü ilə 
əlaqədar açıqlamalar verdilər. Bundan əlavə, 

Ermənistanın müdafiə naziri də, “Yeni 
müharibə - yeni ərazilər” bəyanatını verib”.

 “9 noyabr sülh bəyanatı… o qədər 
bədbindir ki… faktiki olaraq, Qarabağ 
məsələsinə son qoyur. Bu, bəyanatda 
birbaşa deyilməsə də, sənəd Azərbaycanın 
ərazi bütövlüyü prinsipinə əsaslanır. Onu 
Ermənistanın baş naziri Paşinyan imzalayıb. 
Və bunu artıq heç kim dəyişdirməyəcək”.

“Azərbaycanlılar qayıdacaq və Azərbaycan 
hakimiyyəti onların maksimum sayda çox 
olması üçün səylərini əsirgəməyəcək. Biz 
isə soydaşlarımızın, Qarabağ ermənilərinin 
geri qayıtmasını istəyirik. Ancaq onlar belə 
bir Qarabağa qayıtmağa hazır olacaqmı? … 
Qarabağın bundan sonrakı statusunu müzakirə 
etməmək də olar… Rusiya diplomatları 
Qarabağı Azərbaycanın tərkibi saymayan bir 
dənə də olsun layihəyə dəstək verməyiblər”.

Yəni, Ermənistan diplomatiyasının 
nisbətən təcrübəli və açıq düşünə bilən 
nümayəndəsi etiraf edir ki, bu rüsvayçı 
məğlubiyyətin əsas səbəbi İrəvan rəhbərliyinin 
düşmənçiliyi və işğalçılığı davam etdirməsi, 
beynəlxalq aləmin iradəsinə qarşı getməsi, 
eyni zamanda düzgün hesablamalar apara 
bilməməsidir.

Ancaq səbəbin nədən ibarət olması o 
qədər də əhəmiyyət kəsb etmir. Əsas odur ki, 
Azərbaycan əsgəri həmin 44 gündə Qafqaz 
tarixinə öz imzasını qoydu. Biz dünyaya bəyan 
etdik ki, Qarabağ Azərbaycandır! 

Nəhayət, zamanın yaratdığı tarix 
dərslərinə imza atan xoşbəxt liderlərdən biri də 
Prezident İlham Əliyevdir ki, onu da tarix daim 
yaşadacaq.

 İttifaq MİRZƏBƏYLİ,  
“Xalq qəzeti” 

Həmin dövrdə AXC-Müsavat 
rəhbərliyinin səriştəsizliyi   uc-
batından iqtisadiyyatda tənəzzül 
hökm sürürdü,  kənd təsərrüfatının 
ənənəvi sahələrində, sənaye is-
tehsalında dərin böhran yaşanırdı, 
inflyasiya min faizlərlə ölçülürdü, 
bir sözlə, iqtisadiyyat defolt həddə 
çatmışdı və ölkənin perspektivi, 
demək olar ki, dəhşətli şəkildə na-
rahatlıq doğururdu. Amma xalqın, 
dövlətçiliyin böyük təəssübkeşi 
olan Heydər Əliyev müstəqilliyinə 
yenicə qovuşan Azərbaycanı 
qısa vaxtda bu ağır vəziyyətdən 
çıxardı: makroiqtisadi sabitlik, hi-
perinflyasiyanın cilovlanması üçün 
təxirəsalınmaz tədbirlər həyata 
keçirdi. Bütün bunları isə iqtisadi 
islahatlar aparmaqla, ölkə iqti-
sadiyyatında bazar prinsiplərinin 
bərqərar olmasını təmin etməklə, 
xarici ticarət əməliyyatlarının 
liberallaşdırılmasını diqqət 
mərkəzində saxlamaqla, açıq 
qapı siyasətinin tətbiqinə üstünlük 
verməklə reallaşdırdı. 

Yeri gəlmişkən, dahi şəxsiyyət 
bu dövrdə iqtisadi vəziyyəti 
yaxşılaşdırmaqla bərabər, res-
publikanı o zamankı gərgin, 
təhlükəli ictimai-siyasi vəziyyətdən 
çıxardı, özbaşınalıq, mənəmlik, 
xalqın istək və arzularına etina-
sızlıq, ifrat millətçi və yarıtmaz 
milli siyasət nəticəsində  baş 
alıb gedən separatçılıq hallarını 
aradan qaldırdı, ən başlıcası isə 
erməni təcavüzünün miqyasının 
genişlənməsinin qarşısını aldı.

Yaşanan ictimai-siyasi 
gərginliklər fonunda 1994-cü il 
sentyabrın 20-də iqtisadi siyasətin 
mühüm istiqaməti olan yeni neft 
strategiyasının təməli də ümum-
milli lider Heydər Əliyev tərəfindən 
qoyuldu: Azərbaycanın müstəqil 
dövlət kimi öz yeraltı və yerüs-
tü sərvətlərinin şəriksiz sahibi 
olduğunun rəmzi sayılan “Əsrin 
müqaviləsi” imzalandı.    

Burada bir faktı da xatırlat-
maq istərdim. Belə ki, adıçəkilən 
müqavilənin həyata vəsiqə 
almasından ötən müddətdə   
Azərbaycanın neft sektoruna 
böyük həcmdə investisiya qoyulub 
ki, bu da neft-kimya sənayesinin 
inkişafına, Azərbaycan neftinin 
dünya bazarına müstəqil nəql 
olunması üçün neft kəmərlərinin 
çəkilməsinə, neft gəlirlərinin 
gələcək nəsil üçün toplanma-
sına və indiki sosial layihələrin 
həyata keçirilməsinə, yeni texnika 
və texnologiyaların tətbiqinə və 
xüsusilə yeni neft yataqlarının 
kəşf edilməsi, işlənilməsi, qazıl-
masına yönəldilib. Ümumiyyətlə, 
“Əsrin müqaviləsi” Azərbaycanın 
inkişafında mühüm rol oynayıb 
və ölkəmizin dünya miqyasında 
əhəmiyyətli mövqeyini yüksəldib.  

Onu da xatırladım ki, 1993-
2003-cü illərdə ölkədə həyata 
keçirilən siyasət iqtisadi islahatla-
rın və inkişafın mahiyyət etibarilə 
yeni Azərbaycan modelinin for-
malaşmasına zəmin yaradıb. Bu 
modelin fərqləndirici xüsusiyyətini 
isə inkişaf üzrə müəyyənləşdirilən 
istiqamətlərin sahəvi proqramlarla 
əlaqələndirilməsi, iqtisadi inkişafın 
obyektiv qanunauyğunluqlarını 
nəzərə alan, gələcəyə hesabla-
nan və cəsarətli qərarların qəbul 
olunması, sosialyönümlüyün 

gözlənilməsi,  milli mentalitetin 
nəzərə alınması və mütərəqqi 
dünya təcrübəsinə əsaslanması 
məsələləri təşkil edib.  

–Son 17 ilin reallıqları barədə 
də fikrinizi bilmək istərdik.

–Bu gün xalqımız Heydər 
Əliyev siyasətin uğurlarını gündəlik 
həyatında hiss edir, onunla yaşa-
yır və onun irsindən bəhrələnir. 
Bu müdrik siyasətin icraçısı ulu 
öndərimizin alternativsiz siyasi 
varisi cənab İlham Əliyevdir. Onun 
rəhbərliyi ilə Heydər Əliyev siyasəti 
yaşayır və uğurla davam etdirilir. 

Ümummilli liderimizin siyasəti 
Azərbaycanın uğurlarının əsasıdır, 
gələcəyə istiqamətlənib. Onun 
siyasi kursu dövlət müstəqilliyimizin 
qorunub saxlanılması və 
möhkəmləndirilməsi, Azərbaycanın 
beynəlxalq imicinin yüksəldilməsi, 
sosial-iqtisadi tərəqqiyə nail 
olunması kimi ağır və taleyüklü 
məsələlərdə sınaqdan uğurla çıxıb. 
Prezident İlham Əliyevin rəhbərliyi 
ilə ölkəmizdə bütün sahələrdə 
aparılan dərin islahatlar, əldə 
olunan nəticələr xalqın sabaha 
olan inamını qat-qat artırıb, Heydər 
Əliyevin memarı olduğu müstəqil 
Azərbaycanın etibarlı əllərdə oldu-
ğuna möhkəm əminlik yaradıb.   

Cənab İlham Əliyev tərəfindən 
son 17 iidə Azərbaycanın müstəqil 
dövlətçilik ənənələri formalaş-
dırılıb, respublikamızın gələcək 
uğurlarına əsaslı təminat yara-
dılıb. Ölkəmiz hazırda regionda 
həyata keçirilən qlobal enerji 
və kommunikasiya layihələrinin 
təminatçısına çevrilib, ümumi 
daxili məhsulun artım tempinə 
görə dünyanın lider dövlətləri 
sırasına yüksəlib, respublikada 
sosial problemlərin həlli – işsizliyin 
aradan qaldırılması, yoxsullu-
ğun azaldılması, infrastrukturun 
bütün sahələrdə yeniləşdirilməsi 
istiqamətlərində önəmli addım-
lar atılıb, vətəndaşların firavan, 
azad yaşayışı, insan hüquq və 
azadlıqlarının təmini, habelə 
demokratikləşmə yolunda önəmli 
tədbirlər gerçəkləşdirilib.

–Ötən il Azərbaycanın siyasi, 
sosial–iqtisadi sahələrində də 
bir sıra önəmli hadisələr yaşan-
dı...

–Əvvəla onu deyim ki, 2020-
ci il bütün dünyada olduğu kimi, 
ölkəmizdə də koronavirus pan-
demiyasına qarşı ciddi mübarizə 
aparıldı. Ümumdünya Səhiyyə 
Təşkilatı ilə sıx əməkdaşlıq edən 
Azərbaycanın qlobal müstəvidə 
fəal rolu diqqət çəkdi. Ölkə 
rəhbərliyinin gördüyü tədbirlər 
respublikamızda yeni növ vi-
rusun törətdiyi xəstəliyə qarşı 

mübarizəni ən yüksək səviyyədə 
təşkil etməyə, eyni zamanda, 
iqtisadi böhranın qarşısını al-
mağa, iqtisadi sabitliyi qoruyub 
saxlamağa imkan yaratdı. Bunun 
nəticəsində iqtisadi sahəsində 
bir sıra əlamətdar hadisələr qeyd 
edildi. Cənub Qaz Dəhlizinin 
əsas komponentlərindən biri 
olan, Azərbaycan qazını Avropa-
ya nəql edəcək 878 kilometrlik 
Trans-Adriatik qaz boru kəmərinin 
(TAP) tikintisi tamamlandı və 
noyabrın 15-də  TAP kommersi-
ya əməliyyatlarına başladı. Yeri 
gəlmişkən, bu ilin əvvəlində isə 
TAP layihəsi– “Şah Dəniz-2” qaz 
yatağından təbii qazın Avropa-
ya nəqli reallaşdı və beləliklə, 
Azərbaycan Avropanın enerji 
təhlükəsizliyinə öz töhfəsini verdi.  

Keçən il taleyüklü bir hadisə 
isə tarixə qızıl hərflərlə yazıldı. 
Sentyabrın 27-də  Ermənistan 
silahlı qüvvələrinin bütün 
cəbhəboyu genişmiqyaslı 
təxribatlarına cavab olaraq 
Azərbaycan Ordusu əks-hücum 
əməliyyatına başladı. Vətən 
müharibəsinin 44 günü ərzində – 
sentyabrın 27-dən noyabrın 9-dək 
rəşadətli Azərbaycan Ordusu 5 
şəhəri, 4 qəsəbəni və 286 kəndi 
erməni işğalçılarından təmizlədi.  

Bu müharibədə Azərbaycan 
Ordusunun qarşısında duruş 
gətirə bilməyəcəyini, iflasa 
məhkum olacağını anlayan 
düşmən məğlubiyyətini etiraf 
etmək məcburiyyətində qaldı, no-

yabrın 10-da Azərbaycan, Rusiya 
prezidentləri və Ermənistan baş 
naziri tərəfindən üçtərəfli bəyanat 
imzalandı. Bununla da 30 ildən ar-
tıq davam edən münaqişəyə, tor-
paqlarımızın işğalına son qoyuldu, 
Cənubi Qafqaz bölgəsinin gələcək 
inkişafına yönələn fəaliyyətin yeni 
formatı şərtləndirildi. Bəyanatın 
müddəalarına uyğun olaraq, 
Dağlıq Qarabağ münaqişəsi 
zonasında atəşin və bütün hərbi 
əməliyyatların dayandırılması 
elan edildi. Ötən il dekabrın 1-dək 
Kəlbəcər, Ağdam və Laçın rayon-

ları mərhələ-mərhələ Azərbaycan 
Respublikasına qaytarıldı.  

Artıq tarixi zəfərdən sonra 
Azərbaycana qovuşan Qarabağı-
mızın bərpası, dirçəldilməsi yolun-
da Ali Baş Komandanın tapşırıq, 
göstəriş və tövsiyələri ilə mühüm 
addımlar atılır. Dövlətimizin başçı-
sının imzaladığı müvafiq fərmanla 
işğaldan azad edilmiş ərazilərdə 
Azərbaycan Respublikası Prezi-
dentinin xüsusi nümayəndəlikləri 
açılır. Dövlətimizin başçısının 
tapşırığına uyğun olaraq işğaldan 
azad edilmiş ərazilər üzrə Strateji 
Fəaliyyət Planı hazırlanır və bütün 
ərazilərin və şəhərlərin bərpasının 
vahid konsepsiya əsasında həyata 
keçiriləcəyi nəzərdə tutulur. Bütün 
bunlarla bərabər, bu ərazilərdə 
torpaq islahatının aparılması 
üçün yeni mexanizm və meyarlar 
öyrənilir, torpaqların su ehtiyatla-
rından səmərəli istifadə məsələləri 
araşdırılır, Qarabağ bölgəsinin ya-
şıl enerji zonasına çevrilməsi, su 
mənbələrindən istifadə edilərək su 
elektrik stansiyalarının tikintisi im-
kanları nəzərdən keçirilir, həmçinin 
cənab İlham Əliyevin tapşırığı ilə 
yaşayış məntəqələrimizin “ağıllı 
şəhər”, “ağıllı kənd” konsepsiyası 
əsasında qurulacağı istiqamətində 
işlər planlaşdırılır, keçmiş köçkün 
əhalinin öz dəbə-baba yurdlarına 
qaytarılması ilə əlaqədar xüsusi 
proqram tərtib olunur.  

–Bu il ölkənin iqtisadi həyatı 
ilə bağlı qarşıda duran vəzifələr 
barədə nə deyə bilərsiniz?

–Sualınızla bağlı əvvəlcə 
onu deyim ki, cari ildə iqtisadi 
artımın bərpa edilməsinə nail 
olunmalı, inflyasiya meyillərinin 
qarşısı alınmalı, valyuta eh-
tiyatlarının səmərəli idarəsi 
diqqətdə saxlanılmalı, dövlət 
vəsaitlərinin düzgün istifadəsi 
üçün maliyyə inzibatçılığının 
keyfiyyəti yüksəldilməli, maliyyə 
intizamı daha da gücləndirilməli, 
nəzarət mexanizmləri sistemi 
təkmilləşdirilməlidir. Bütün bunlarla 
bərabər, büdcə xərclərinin optimal-
laşdırılmasına, qənaət rejiminin 

tətbiq olunmasına önəm verilməli, 
artıq və səmərəsiz xərclərə qarşı 
mübarizə davam etdirilməlidir.     

Son illərdə ölkədə qeyri-neft 
sektorunun tərəqqisinə prio-
ritet istiqamət kimi yanaşılır. 
Bu baxımdan sənayeləşmə və 
qeyri-neft sənayesinin inkişafı 
Prezident İlham Əliyevin iqtisadiy-
yatın şaxələndirilməsi siyasətinin 
əsas istiqamətlərindəndir. Ona 
görə də iqtisadiyyatın digər 
sahələri ilə yanaşı, sənayenin 
inkişafına xüsusi önəm verilir, 
mövcud təbii və iqtisadi resurs-
ların istehsala cəlb edilməsi, 
qabaqcıl texnologiyaların daha 
geniş tətbiqi istiqamətində 
sistemli tədbirlər həyata ke-
çirilir. Prezident İlham Əliyev 
yanvarın 18-də Sumqayıt Kimya 
Sənaye Parkında təməlqoyma 
və açılış mərasimlərindən sonra 
Azərbaycan Televiziyasına 
müsahibəsində qeyri-neft sek-
torunun inkişafının əhəmiyyəti 
barədə deyib: ”Biz hətta dünya 
bazarlarında neftin qiymətinin 
aşağı səviyyədə olduğu bir 
dövrdə də öz dayanıqlılığımızı 
qoruya bilmişik. Mən bu yaxınlar-
da ilin yekunları ilə bağlı keçir-
diyim müşavirədə qeyd etdim 
ki, bizim valyuta ehtiyatlarımız 
azalmayıb, hətta az da olsa, 
artıb. Nəyə görə? Çünki qeyri-
neft sektoru uğurla inkişaf edib. 
Bütün dünya ölkələrində 2020-ci 
il iqtisadi tənəzzül ili olmuşdur, 
bizdə də, həmçinin. Amma bizdə 
tənəzzül cəmi 4,3 faiz olmuşdur. 

İnkişaf etmiş bəzi ölkələrdə bu, 
daha böyük rəqəmlərlə ölçülür. 
Amma bizdə qeyri-neft sənaye 
sahəsində artım 12,5 faiz olub, 
məhz bu kimi müəssisələrin he-
sabına. Sənaye, kənd təsərrüfatı, 
qeyri-neft sektoru, ixrac imkanla-
rı, idxaldan asılılığın azaldılması 
- bütün bu amillər bugünkü yeni 
reallığı yaradıb”.

Sənayeləşmə siyasətinə uyğun 
olaraq, ölkəmizdə yüzlərlə müasir 
sənaye müəssisəsi, yeni istehsal 
sahələri yaradılır, daxili tələbatın 
ödənilməsində yerli məhsulların 

payı əhəmiyyətli dərəcədə artır, 
ixrac imkanları genişlənir.

Hazırkı dövrdə sənayenin 
yeni modellərin tətbiqi ilə inki-
şaf etdirilməsi xüsusi əhəmiyyət 
kəsb edir. Qlobal çağırışlarla 
uzlaşan sənaye parkları və 
məhəllələri, aqroparklar kimi 
mütərəqqi mexanizmlər ixracyö-
nümlü məhsulların istehsalının 
genişləndirilməsinə, neft-qaz 
amilindən asılılığın daha da 
azaldılmasına, innovativ və 
yüksək texnologiyalara əsaslanan 
rəqabətqabiliyyətli sənayenin 
inkişafına və əhalinin istehsal 
sahəsində məşğulluğunun artırıl-
masına yeni imkanlar açır.

Prezident İlham Əliyevin 
müvafiq fərmanı ilə İqtisadiyyat 
Nazirliyinin tabeliyindəki “Sumqa-
yıt Kimya Sənaye Parkı” Məhdud 
Məsuliyyətli Cəmiyyətinin əsasında 
İqtisadi Zonaların İnkişafı Agentliyi 
yaradılmasında da əsas məqsəd 
parkların, sənaye məhəllələrinin 
və aqroparkların idarə edilməsinin 
təkmilləşdirilməsi, bu qurum-
ların işinin yeni tənzimləyici və 
idarəetmə çərçivəsində təşkili, 
4-cü Sənaye İnqilabının tex-
nologiyalarının ölkəyə transfer 
olunmasına əlverişli şərait ya-
radılması, bütövlükdə qeyri-neft 
sənayesinin, şaxələndirmənin 
sürətləndirilməsidir.

Bütün bunlara əsaslanıb qeyd 
edə bilərəm ki, sənayeləşmə və 
qeyri-neft sənayesinin inkişafını 
sürətləndirmək üçün özəl sek-
torun investisiya layihələrinin 
maliyyələşdirilməsinə cəlbi daha 
da gücləndirilməli, dövlət-özəl 
tərəfdaşlığının təşviqi davam 
etdirilməli, özəl investisiyaların 
prioritet sahələrə yönəldilməsi 
stimullaşdırılmalıdır.

–Natiq müəllim, bu ilin 
yanvar ayında Azərbaycan 
Respublikası hökuməti ilə 
Türkmənistan hökuməti ara-
sında Xəzər dənizində “Dost-
luq” yatağının karbohidrogen 
resurslarının birgə kəşfiyyatı, 
işlənilməsi və mənimsənilməsi 
haqqında Anlaşma Memoran-
dumunun imzalanması barədə 

də fikirlərinizi bilmək maraqlı 
olardı… 

–“Dostluq” yatağı Azərbaycan 
neftçiləri tərəfindən kəşf olunsa 
da, Azərbaycanla Türkmənistanın 
dənizdəki sərhədində yerləşdiyinə 
görə uzun illər onun işlənməsi 
mümkün olmayıb və məsələ ilə 
bağlı ardıcıl danışıqlar aparılıb. 
Azərbaycan Prezidenti İlham 
Əliyev və Türkmənistan Prezidenti 
Qurbanqulu Berdiməhəmmədov 
arasında ardıcıl təmaslar, qar-
şılıqlı səfərlər iki dost ölkə 
arasında bütün məsələlərin 

hər iki tərəf üçün qənaətbəxş 
səviyyədə həlli üçün etibarlı 
zəmin yaradıb. Azərbaycanla 
Türkmənistan arasında yüksək 
səviyyədə əldə olunmuş razılaş-
maya əsasən, nəhayət, Aşqabad 
şəhərində “Azərbaycan Respub-
likası hökuməti ilə Türkmənistan 
hökuməti arasında Xəzər 
dənizində “Dostluq” yatağının 
karbohidrogen resurslarının 
birgə kəşfiyyatı, işlənməsi və 
mənimsənilməsi haqqında Anlaş-
ma Memorandumu” imzalanıb. 

Bu tarixi hadisə Xəzər 
dənizinin belə demək mümkünsə, 
birləşməsi ilə bərabər, həm 
də tarixi etnik-dini ənənələrə 
söykənən hər iki ölkə arasında 
dostluq, qardaşlıq əlaqələrinin 
möhkəmlənməsi deməkdir. 

Memorandumun imzalanma-
sı bölgə üçün yeni geoiqtisadi 
perspektivlər açacaq. Sənəd həm 
də Xəzər dənizi tarixində ilk dəfə 
olaraq iki ölkənin yatağı birgə 
istismarı və xarici bazarlara nəql 
etməsi ilə yadda qalacaq. Bu 
layihə Azərbaycanın geoiqitsadi 
mövqeyini möhkəmləndirməklə 
yanaşı, onun tranzit və nəqliyyat 
əhəmiyyətini də xeyli dərəcədə 
gücləndirəcək.

Ümumiyyətlə, deyərdim ki, 
Xəzər dənizində “Dostluq” yata-
ğının karbohidrogen resurslarının 
birgə kəşfiyyatı, işlənilməsi və 
mənimsənilməsi haqqında Anlaş-
ma Memorandumu imzalanması 
44 günlük zəfərimizin davamıdır, 
bu, daha bir qələbəmizdir. An-
caq bu uğur iki qardaş və dost   
Azərbaycan və Türkmənistan 
dövlətləri tərəfindən əldə edilib.

Bütün bunlar isə tam əminliklə 
deməyə əsas verir ki, Prezi-
dent  İlham Əliyev praqmatik 
siyasətçidir, hadisələri, prosesləri 
dəqiq qiymətləndirir, mühüm 
məsələlərin elmi cəhətdən 
əsaslandırılmış həlli yollarını 
təqdim edir, verdiyi bütün vədləri 
yüksək səviyyədə gerçəkləşdirir.

Müsahibəni qələmə aldı:  
Vaqif BAYRAMOV,  

“Xalq qəzeti”

Azərbaycan Prezidenti  verdiyi bütün 
vədləri yüksək səviyyədə gerçəkləşdirir

Azərbaycan Dövlət İqtisad Universitetinin (UNEC) professoru, iqtisad elmləri 
doktoru, Beynəlxalq Menecment Akademiyasının həqiqi üzvü Natiq Qasımov son 17 ilin 
uğurlarından söhbət açarkən əvvəlcə ümummilli lider Heydər Əliyevin sosial-iqtisadi 
fəaliyyəti barədə fikirlərini bildirdi: – Ötən əsrin 80-ci illərinin sonlarında keçmiş   
SSRİ-də inzibati-amirlik modeli böhranla üzləşmişdi. Bu proses Azərbaycandan da 
yan keçməmişdi və insanların vətənpərvərlik hisslərindən faydalanaraq təşəbbüsü 
ələ alan “liderlər” çox cidd-cəhdlə fenomenal, özünü dövlət idarəçiliyinin ən yüksək 
postunda təsdiqləyən dahi şəxsiyyəti, ulu öndər Heydər Əliyevi bütün vasitələrlə 
siyasi proseslərdən kənarlaşdırmağa çalışırdılar. Dünyada baş verən prosesləri dərk 
etmək iqtidarında olmayan AXC–Müsavat cütlüyündə təmsil olunan şəxslər, nəhayət, 
müstəqillik ideyası ətrafında birləşən cəmiyyətdə qarşıdırma yaratdılar və ölkəni 
vətəndaş müharibəsi təhlükəsi ilə üz-üzə qoydular. Yalnız bu məqamda öz acizliklərini 
anlayaraq, eyni zamanda, xalqın qəzəbindən qorxaraq, ulu öndər Heydər Əliyevə üz tutub 
hakimiyyətdən uzaqlaşdılar.  

İstedadlı gənclərimiz dövlətimizin inkişafına  
bundan sonra da öz töhfələrini verəcəklər 

Azərbaycanda gənclər ən müxtəlif 
dövlət sektorlarında uğurla çalışmaqdadır-
lar. Cənab Prezidentin nitqindən irəli gələn 
tezislər onu deməyə əsas verir  və bir daha 
təsdiqləyir ki, istedadlı gənclərin bilik və 
bacarıqlarından səmərəli istifadənin gerçəkliyi 
daha da sürətlənəcək, gənclər öz ideyalarını 
reallaşdırmaqla həm yeni texnologiyaların 
idarə edilməsini reallaşdıracaq, həm də yeni 
texnologiyaların yaradılması imkanına təşviq 
ediləcəklər. 

Cənab İlham Əliyevin istedadlı gənclərə 
önəm verilməsi istiqamətində tapşırıq və 
tövsiyələri, eyni zamanda, gənclərin bilik 
və bacarığından səmərəli istifadə edilməsi 
mexanizmlərinin formalaşması, gələcəkdə 

yeni startapların yaradılması, innovasiyaların 
sənayeyə və iqtisadiyyatın digər sahələrinə 
tətbiqi barədə siyasi mövqeyinin qətiyyətini 
şərtləndirir.  

Artıq dördüncü sənaye inqilabı dövründə 
dünyada yeni gerçəkliklər və çağırışlar 
mövcuddur. Bilik iqtisadiyyatı sürətlə inkişaf 
etməkdədir. Təbii resurslardan səmərəli istifadə 
və iqtisadiyyatın şaxələndirilməsi, alternativ 
və qeyri-ənənəvi sahələrin yaranması, yeni 
texnologiyaların  tətbiqi ilə fərqli və tamamilə 
yeni ixtisasların formalaşması prosesi yeni 
reallıqları şərtləndirir. Yüksək texnologiyalar 
bilikli və bacarıqlı kadr hazırlığı tələb edir. 

Cənab Prezidentin çıxışının 
mahiyyətində, həmçinin dünyanın yeni 

gerçəkliklər fonunda ümumi inkişafından 
geri qalmaması çağırışı dayanırdı. Fikrimcə, 
bu çağırış həm dövlətin aidiyyatı qurumla-
rına, həm də gəncliyə yönəlmişdi. Dövlət 
başçımız bununla istedadlı gənclərin yeni 
təşəbbüslərinin həyata keçirilməsi üçün 
bütün imkanların ən qısa zamanda yaradıla-
cağı mesajını verdi. 

Gənclərimiz üçün yaradılcaq əlavə im-
kanlar  dövlətimizin inkişafı prosesində, yeni 
texnologiyaların idarə edilməsi işində onların 
potensiallarından tam istifadə etmək üçün 
münbit şəraiti təmin edəcək. Azərbaycanda 
neft gəlirləri hesabına  insan katitalının inkişaf 
etdirilməsi, gənclərimizin ölkəmiz üçün 
strateji ixtisaslar üzrə təhsil almaqla bağlı 
reallaşdırılan dövlət qoyuluşlu və məqsədli 
proqramlar müasir biliklərə yiyələnmiş, milli 
ruhlu gənc kadr bazamızı artıq formalaşdır-
mışdır və bu işlər hazrda da davam edir. 

Kadr hazırlığı istiqamətində uğurlu 
işlərimiz onların potensialından post-neft 
dövründə dayanlıqlı inkişafımızı reallaşdıra-
caq iqtisadi keçidi təmin etmək üçün vacib 
addımlardandır və artıq zaman yetişib ki, biz 
insan kapitalımızın mövcud resurslarından 
faydalanaraq həm yeni texnologiyaları tətbiq 
edək, həm də yeni texnologiyalar yarada 
bilək. Əminəm ki, istedadlı gənclərimiz 
dövlət başçımızın çağırışına qoşularaq, onlar 
üçün yaradılan imkanları dəyərləndirərək 
ölkəmizin yüksək texnologiyalar və innova-
siyalar sahəsində dövlətimizin inkişafına  öz 
töhfələrini verəcəklər. 

İlqar ORUCOV,  
fəlsəfə doktoru,  

Azərbaycan Gənc Alim,  
Aspirant və Magistrlər Cəmiyyətinin 

sədri, Təhsil Nazirliyi yanında İctimai 
Şuranın məsul katibi

Azərbaycan Prezidenti İlham Əliyev 
hər zaman gənclərin irəli sürdüyü yeni 
təşəbbüslərin dəstəklənməsinə, onların öz 
potensiallarını reallaşdırması prosesinə 
böyük önəm verib və hazırda bu siyasət 
uğurla davam etdirilir. Yanvarın 26-
da Rəşad Nəbiyevi nəqliyyat, rabitə 
və yüksək texnologiyalar naziri təyin 
olunması ilə əlaqədar videoformatda 
qəbul edərkən dövlət başçısının bu 
məsələlərə xüsusi yer ayırması bir 
daha onu göstərir ki, cənab Prezident 
dövlətimizin idarə olunması, inkişaf 
etdirilməsi məsuliyyətini və yükünü 

həm də gənclərlə bölüşür. Xüsusilə, yeni texnologiyaların tətbiq edilməsində və 
effektli idarəetmədə gəncliyə önəm verilməsinin əhəmiyyətini daha da artırır. 
Bütün sahələrdə gəncliyimizin uğurlu fəaliyyəti üçün geniş və unikal imkanların 
yaradıldığı bir dövrdə innovasiyaların tətbiqi və realizə edilməsi zərurəti gəncliyin 
idarəetmədəki payını, yerini və rolunu daha da artırmağı şərtləndirir. Bu baxımdan 
məsələnin aktuallığı getdikcə artır. 

